
En Sois belle et tais-toi, Delphine Seyrig elabora unha reflexión colectiva 
acerca da tendencia da industria cinematográfica a restrinxir a capacidade 
de acción das mulleres dentro duns parámetros preestablecidos. O filme 
reúne os testemuños filmados de vinte e catro actrices entrevistadas por 
Seyrig en Francia e EE UU —Jane Fonda, Shirley MacLaine, Anne Wiazemsky, 
Maria Schneider, entre moitas outras—, onde se sinceran, en moitos casos 
por primeira vez, e fan públicas as súas ideas e experiencias arredor das 
condicións materiais e as xerarquías de xénero que definen o seu traballo. 

MUSAS INSUMISAS.
DELPHINE SEYRIG E OS COLECTIVOS DE VÍDEO FEMINISTA
EN FRANCIA NOS 70 E 80.

Malia ser coñecida principalmente coma unha das actrices máis destacadas do 
cinema francés das décadas de 1960 e 1970 —acadou popularidade internacional 
pola súa participación en filmes de Resnais, Losey, Truffaut ou Buñuel—, conver-
teuse ao longo dos anos setenta nunha activista feminista e do vídeo que traballou 
en estreita colaboración co movemento de liberación da muller. En paralelo ao 
seu proceso de concienciación do sexismo estrutural que existe na industria cine-
matográfica, e a partir da operación deconstrutiva que fixo do seu propio oficio 
de actriz, Delphine Seyrig descubriu as posibilidades que ofrecía o vídeo portá-
til coma ferramenta de acción política. Como medio aínda sen historia, o vídeo 
permitía reinventar tanto modos de produción audiovisual non sexistas coma a 
linguaxe visual axeitada para visibilizar a especificidade e complexidade das ex-
periencias das mulleres. A evolución de Seyrig será instrumental na exploración 
de novos cinemas a través da intensa relación artística que traba coas directoras 
dos proxectos cinematográficos en que se involucra coma actriz durante os anos 
setenta e oitenta, coma Akerman, Duras, Varda ou Ottinger, coas que traballa en 
termos de colaboración e compromiso estético e político común, así coma o labor 
de promoción de festivais e debates en torno ao cinema creado por mulleres.

Durante a década dos setenta, Seyrig conforma xunta Carole Roussopoulos, Ioa-
na Wieder e Nadja Ringart o colectivo Les Insoumuses (As Insumusas) para pro-
ducir traballos en vídeo que acompañan o seu activismo no seo do Movemento de 
Liberación das Mulleres. A reflexión crítica en torno á construción da feminidade 
a través dos medios audiovisuais, coa exploración dos roles sexuados, a mirada fe-
minina, o corpo coma ferramenta de loita e resistencia, os xogos de reapropiación 
e alteración dos medios de masas, crúzanse cos combates polo dereito ao aborto e 
a defensa dos dereitos das traballadoras sexuais; o potencial creativo do desviado e 
o disidente; a loita polas prisioneiras políticas e contra a tortura, sinalando tamén 
os conflitos internos e a fragmentación no movemento feminista dos anos 70 en 
Francia. Mais o compromiso político-estético de Delphine Seyrig e o seu círculo 
non se circunscribe ao contexto francés, senón que establece relacións co move-
mento feminista nun horizonte transnacional, coincidindo cun tempo marcado 
pola descolonización e os movementos antiimperialistas.

Activismo contra prexuízos de xénero no cine
Delphine Seyrig é coñecida polos papeis que interpretou no cinema de autor 
francés, sobre todo polo que fixo en L’Année dernière à Marienbad (1961), de 
Alain Resnais, onde se converteu en símbolo dunha feminidade idealizada. Para 

Seyrig, «actuar» non era só unha profesión: logo das revoltas de Maio do 68, 
implicouse cada vez máis no activismo político e converteuse nunha destacada 
defensora dos dereitos das mulleres.

Ao longo da súa carreira, desmontou a súa propia imaxe de diva e iniciou unha 
meditación colectiva sobre o prexuízo estrutural da industria do cine contra as 
mulleres co seu vídeo Sois belle et tais-toi (Caladiña estás más guapa, 1976), unha 
reflexión acerca da tendencia da industria cinematográfica a restrinxir a capacida-
de de acción das mulleres dentro duns parámetros preestablecidos. O filme reúne 
os testemuños filmados de vinte e catro actrices que Seyrig entrevistou en Francia 
e en ee uu e que se sinceran —a maior parte por primeira vez— e fan públicas as 
súas ideas e experiencias sobre as condicións materiais e as xerarquías de xénero 
que definen o seu traballo.

Nas décadas de 1970 e 1980, traballar con outras mulleres cineastas converteuse 
nun xeito de reformular o propio traballo á luz da súa cada vez maior conciencia 
feminista e de afondar nas complexidades das experiencias das mulleres. Os pa-
peis que interpretou nos filmes de Marguerite Duras (India Song, 1975) ou Ulrike 
Ottinger (Freak Orlando, 1981; Dorian Gray im Spiegel der Boulevardpresse, 1984 
e Johanna d’Arc of Mongolia, 1989) ofrecéronlle a posibilidade de abordar unha 
serie de papeis que cuestionan a pasividade en que adoita estar atrapada a estrela 
feminina.

Neste contexto, a traxectoria de Seyrig ecoa na recente conmoción, en Hollywood 
e no mundo, de incontables mulleres que alzaron a voz contra o sexismo estrutural 
que subxace á industria cinematográfica e ás artes en xeral. As novas tecnoloxías 
do vídeo portátil impulsaron a súa transformación nunha cineasta militante: en 
torno ao 1975, xunta a activista e realizadora de vídeo Carole Roussopoulos e 
a tradutora Ioana Wieder, produciu unha serie de vídeos co nome colectivo de 
Les Insoumuses. As producións en vídeo do colectivo mostran como as prácti-
cas visuais e mediáticas que nacen das experiencias do movemento das mulleres 
permiten reformular a imaxe e a mirada no contexto dunha loita pola autono-
mía. Os seus filmes insértanse nun espazo en que as novas tecnoloxías do vídeo 
portátil estaban na súa maior parte en mans de mulleres, que se apropiaran delas 
nun xesto de desobediencia e emancipación. Mentres o movemento feminista 
gañaba importancia, as tres saían á rúa a documentar as masivas manifestacións 
feministas ou a cuestionar o papel da muller dentro de organizacións políticas ou 
sindicatos, de representación maioritariamente masculina.

Fragmento de https://www.museoreinasofia.es/sites/default/files/notas-de-prensa/dossier_musas_insu-
misas.pdf. Tradución ao galego: Cineclube Pontevedra.


